
 

Pwoteje Tèt Ou kont Eskwokri nan Imigrasyon 
Lè se zafè imigrasyon, move èd ka fè w mal. Erè yo koute w tan ak lajan, epi yo ka mete an danje posiblite w genyen 
pou w rete Ozetazini. Konnen ki moun ou ka fè konfyans epi pran mezi pou w pwoteje tèt ou kont eskwokri ki komen.  

Kiyès ki ka ba m konsèy legal sou ka imigrasyon mwen? 

✓ Yon avoka ki gen yon lisans valab pou pratike lalwa. 

✓ 
Yon reprezantan akredite ki travay pou yon òganizasyon san bi likratif epi ki gen 
yon otorizasyon espesyal gouvènman Etazini bay pou l ofri sèvis legal sou 
imigrasyon. 

✕ 
Notè piblik (oswa “notarios”) se pa avoka Ozetazini, epi yo pa ka bay konsèy 
legal sòf si yo se avoka oswa reprezantan akredite tou. 

✕ 

Entèprèt, moun ki prepare taks, lidè relijye, konsiltan imigrasyon, moun k ap 
jere dosye, travayè sosyal ak moun ki prepare dokiman ka bay yon èd limite ki 
pa sèvis legal, men yo pa ka bay konsèy legal sou imigrasyon ni prepare fòm 
sòf si yo se avoka oswa reprezantan akredite tou. 

Pwoteje tèt ou anvan ou aksepte èd pou imigrasyon 
• Verifye si yon avoka gen yon lisans aktif pou pratike lalwa, oswa si yon reprezantan akredite parèt nan lis ofisyèl gouvènman an. 
• Poze kesyon sou eksperyans moun nan ak sa l ap fè pou ou. Si sa sanble twò bon pou l ta vre, chèche yon dezyèm opinyon. 
• Yon avoka oswa yon reprezantan akredite dwe eksplike w ki chwa ou genyen, di w ki sèvis l ap ba ou ak konbyen l ap fè w peye, 

epi ba w resi ak kopi dokiman yo depoze nan dosye w la. Moun serye ki bay sèvis sa yo pa garanti rezilta.​
 

Fè atansyon ak moun k ap fè tèt yo pase pou avoka oswa ofisyèl gouvènman an. 
Eskwo yo ka kontakte imigran oswa fanmi yo epi fè tèt yo pase pou avoka, ofisye imigrasyon, ofisyèl tribinal oswa jij. Yo ka di w fòk 
ou peye lajan pou demann ou an ka kontinye, oswa pou yo ka lage yon moun ou renmen ki nan detansyon. 
Eskwokri sa yo ka sanble vre anpil. Eskwo yo ka: 
• konnen non w oswa enfòmasyon prive sou ka imigrasyon w lan; 
• sèvi ak non yon vrè avoka oswa yon vrè òganizasyon; 
• voye dokiman tribinal oswa imigrasyon ki sanble ofisyèl; 
• envite w nan yon reyinyon sou entènèt ki sanble ak yon vrè odyans tribinal; oswa 
• di w voye lajan touswit lè w sèvi ak enfòmasyon yo ba ou pou fè peman an. 

ANVAN OU VOYE LAJAN, KANPE EPI VERIFYE  
Pa fè konfyans nimewo telefòn, imèl, lyen oswa enstriksyon peman moun nan ba ou a san ou pa asire w yo soti nan yon 
sous ki lejitim. 
Kontakte dirèkteman yon avoka oswa yon òganizasyon lokal ki bay sèvis legal pou w jwenn konsèy yon ekspè sou sa pou w fè. 
• Pou jwenn yon lis sèvis legal nan Massachusetts, ale sou masslrf.org oswa masslegalhelp.org. 
• Pou jwenn èd legal sou imigrasyon nan lòt eta, ale sou immigrationadvocates.org/legaldirectory/.  
• Pou enfòmasyon ak referans, rele MIRA Helpline nan nimewo (508) 293-1871 oswa vizite nou sou 

miracoalition.org/news/immigration-helpline/.  
Si w pa sèten si yon bagay vre, pa peye anyen jiskaske w fin pale ak yon moun ou fè konfyans. 

Kisa pou m fè si m te viktim fwod? 
Si w te viktim fwod, ou ka rapòte sa. Sa ka ede pwoteje lòt moun epi amelyore sitiyasyon pa w. 
• Massachusetts Attorney General’s Office: (617) 963-2917 
• Massachusetts Board of Bar Overseers: massbbo.org/s/complaints 
• EOIR Fraud and Abuse Prevention Program: (703) 305-0470 oswa EOIR.Fraud.Program@usdoj.gov  

